
GOUVÈNÈ HOCHUL ANONSE ÈD POU ENÈJI NAN KAY POU EDE NOUYÒKÈ YO 
RETE FRE ETE SA A  

  
Pwogram lan bay inite èkondisyone pou moun ki sansib a chalè ak imidite 

ekstrèm, granmoun ki aje yo ak fanmi ki gen jèn timoun yo  
  

Y ap aksepte aplikasyon yo apati 15 avril  
  
  
Gouvènè Kathy Hochul te anonse jodi a ke aplikasyon yo ouvri pou ede Nouyòkè ki gen 
revni fèb yo rete fre pandan ete a atravè Pwogram Asistans pou Enèji nan Kay (Home 
Energy Assistance Program, HEAP) la. Pwogram lan, ke Biwo pou Asistans Tanporè ak 
Andikap (Office of Temporary and Disability Assistance, OTDA) la sipèvize, pral peye 
yon klimatizè pou fanmi ki kalifye yo ki gen yon moun ki gen pwoblèm medikal ki jistifye 
ke chalè ekstrèm ka agrave, oswa fanmi ki gen timoun piti oswa granmoun aje.  
  
"Tanperati wo ak imidite nan sezon ete a reprezante yon gwo menas pou moun ki gen 
kèk kondisyon medikal, ansanm ak granmoun aje ak jèn timoun yo", Gouvènè Hochul 
te deklare. "Asistans sa a enpòtan anpil pou Nouyòkè ki an risk yo, epi mwen 
ankouraje moun ki ka elijib pou aplike pi vit posib pou yo ka rete fre lakay yo lè tan ki pi 
move a frape. Administrasyon mwen an angaje l pou l pwoteje kominote vilnerab yo epi 
asire chak Nouyòkè gen resous yo bezwen ak merite pou yo rete an sekirite ak an 
sante pandan tout ane a."  
  
Pou kalifye pou asistans pou refwadisman gouvènman federal la finanse, aplikan yo 
dwe reponn ak kritè elijibilite HEAP ak limit revni yo, ki varye selon kantite moun ki gen 
nan kay la, epi dwe gen omwen yon manm nan fanmi an ki soufri yon pwoblèm medikal 
ki vin pi grav akoz chalè ekstrèm oswa ki gen mwens pase 6 ane oswa plis pase 60 
ane. Pa egzanp, yon fanmi ki gen kat moun ka gen yon revni mansyèl brit maksimòm ki 
se 6,390 dola — oswa yon revni anyèl brit ki se 76,681 dola — epi yo toujou kalifye.  
  
Yo pral aksepte aplikasyon pou asistans pou refwadisman apati madi 15 avril, epi yo 
prevwa ke finansman yo ap disponib jiska kòmansman mwa jen. Eta Nouyòk prevwa 
resevwa finansman obligatwa federal li pou pwogram sa a nan semèn k ap vini yo pou 
asire moun ki kalifye pou asistans yo ka resevwa li. Yon fwa ankò, dat kòmansman an 
nan mitan mwa avril la pral pèmèt moun ki kalifye yo enstale inite yo anvan pi move 
chalè ak imidite ete a rive. Asistans yo bay sou baz premye vini, premye sèvi.  



  
Pwogram asistans pou refwadisman kouvri depans yon inite klimatizè ak enstalasyon li.  
  
Komisè Biwo Eta Nouyòk pou Asistans Tanporè ak pou Moun Andikape (New 
York State Office of Temporary and Disability Assistance), Barbara C. Guinn, te 
deklare, "Pwogram sa vize sila yo ki pi an danje nan ijans chalè yo, men ki pa gen yon 
klimatizè oswa mwayen pou kapab achte youn. Asistans pou refwadisman HEAP la pral 
ede kèk nan rezidan ki pi vilnerab nou yo rete an sekirite nan kay yo pandan ijans chalè 
yo epi evite risk sante ke tanperati cho ak imid ekstrèm reprezante pou yo."  
  
Senatè Charles Schumer te deklare, "Chak fanmi ak granmoun aje Nouyòk merite 
yon kay ki an sekirite, abòdab ak èkondisyone pou kenbe tèt yo ak pitit yo fre pandan 
ete a. M ap konbat kont revokasyon ilegal administrasyon Trump lan sou tout anplwaye 
LIHEAP federal yo pou asire ke rezidan yo nan chak kwen Empire State kapab pwofite 
lajan federal yo bezwen pou fè fas ak depans lè kondisyone difisil yo. Mwen fyè pou m 
te ogmante presyon sou gouvènman federal la pou fè yo bay asistans ijans sa a pou 
kenbe fanmi yo ak granmoun aje yo an sekirite epi fre nan kay yo ete sa a, epi mwen 
remèsye Gouvènè Hochul pou travay li fè pou asire Nouyòkè vilnerab yo jwenn resous 
yo bezwen pou yo debwouye yo."  
  
Reprezantan Paul Tonko te deklare, "Depi lontan mwen te yon fyè sipòtè pwogram ki 
ede fanmi yo peye bezwen enèji lakay yo, epi mwen kontan anpil pou m selebre 
inisyativ enpòtan sa a pou pwoteje Nouyòkè ki an risk yo kont chalè ak imidite danjere 
pandan ete a. Pandan chanjman klimatik yo ap kontinye mennen tanperati ki deplizanpli 
ekstrèm, nou dwe kontinye envesti nan solisyon tankou pwogram asistans refwadisman 
HEAP ki ede granmoun aje, jèn timoun, ak moun ki gen pwoblèm medikal rete an 
sekirite ak konfòtab lakay yo. Mwen rekonesan anvè Gouvènè Hochul pou lidèchip li 
nan elaji aksè ak resous ki sove lavi sa yo."  
  
Reprezantan Grace Meng te deklare, "HEAP ede plizyè milye Nouyòkè rete fre epi 
peye bòdwo enèji lakay yo pandan mwa ete ki cho yo. Tan cho ak imid ka lakòz gwo 
risk pou sante, espesyalman pami granmoun aje ak jèn timoun yo. Gras a finansman 
federal, ke mwen te sipòte nan Kongrè a, pwogram sa a ap bay fanmi ki gen pi gwo 
bezwen yo resous enpòtan pou rete fre pandan tanperati atravè kòt lès la ap monte 
pandan kèk mwa k ap vini yo. Mwen ankouraje tout Nouyòkè ki elijib pou aplike."  
  
Reprezantan Joe Morelle te deklare, "Pandan Administrasyon Trump la ap kontinye fè 
diminisyon brital nan sèvis tankou Pwogram HEAP, mwen kontan wè Nouyòk fè sa ki 
nesesè pou fanmi nou yo. Mwen rekonesan anvè Gouvènè Hochul pou lidèchip san fay 
li, epi mwen pa ka tann pou m kontinye travay nou ansanm pou pwoteje ak ranfòse 
resous moun bezwen pou yo pwospere."  
  
Senatè eta a, Roxanne J. Persaud, te deklare, "Asistans refwadisman HEAP bay 
moun ak fanmi ki elijib yon inite èkondisyone pou evite maladi ki gen rapò ak chalè pami 
granmoun aje, timoun ak Nouyòkè ki gen vilnerabilite medikal yo. Mwen ankouraje 
Nouyòkè yo pou yo aplike pou benefis enpòtan sa a pandan li disponib."  



  
Manm Asanble Maritza Davila te deklare, "Mwen felisite Gouvènè Hochul ak Biwo 
Asistans Tanporè ak Andikap la paske yo priyorize byennèt Nouyòkè ki pi vilnerab nou 
yo atravè pwogram asistans pou refwadisman HEAP la. Pandan n ap kontinye sibi vag 
chalè ki rive pi souvan ak pi grav, aksè ak èkondisyone se pa yon liks—se yon kesyon 
sante ak sekirite, sitou pou granmoun aje nou yo, jèn timoun yo, ak moun ki gen 
pwoblèm medikal yo. Pwogram sa a se yon etap enpòtan nan asire ke fanmi ki gen 
revni fèb yo pa rete dèyè. Mwen ankouraje tout Nouyòkè ki elijib pou aplike pi vit posib."  
  
Pandan senk ane ki sot pase yo, plis pase 87,000 kay te resevwa asistans pou 
refwadisman ki totalize plis pase 67 milyon dola.  
  
Rezidan ki andeyò Vil Nouyòk yo ka aplike lè yo kontakte depatman sèvis sosyal 
lokal pa yo pa telefòn oswa an pèsòn. Rezidan Vil Nouyòk yo ka aplike an pèsòn nan 
yon Sant Aksè Benefis Administrasyon Resous Zimèn (Human Resources 
Administration, HRA) lokal oswa sou entènèt nan access.nyc.gov.  

